ԱՄՓՈՓԱԹԵՐԹ
«ՄԵԿ ԱՆՁԻՑ ԳՆՄԱՆ ԸՆԹԱՑԱԿԱՐԳՈՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ, ԳՆՈՒՄՆ ԱՌԱՆՑ ԳՆՈՒՄՆԵՐԻ ԳՈՐԾԸՆԹԱՑԻ ԿԱԶՄԱԿԵՐՊՄԱՆ ԿԱՐԳՈՎ ՍԱՀՄԱՆՎԱԾ ՊԱՅՄԱՆՆԵՐԻՑ ՄԵԿԻ ԿԱՄ ՄԻ ՔԱՆԻՍԻ ՊԱՀՊԱՆՄԱՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1. ՀՀ ֆինանսների նախարարություն
	21.01.2026թ.

	
	№ 01/26/173-2026

	Ուսումնասիրելով Ձեր 17/12/2025թ. թիվ 01/09/10533-2025 գրությամբ ներկայացված ՀՀ կառավարության որոշման նախագիծը և հաշվի առնելով նախագծի վերաբերյալ կազմակերպված աշխատանքային քննարկման արդյունքները՝ հայտնում ենք հետևյալը. 
նկատի ունենալով, որ քննարկման ընթացքում ներկայացված տեղեկատվության համաձայն՝ 181  գրաֆիկական պրոցեսորային միավորի («GPU») հզորության տրամադրումը ավելին է, քան Բարձր տեխնոլոգիական արդյունաբերության նախարարության կարիքը, ինչպես նաև այն հանգամանքը, որ ծառայությունների մի մասը նախատեսվում է տրամադրել այլ տնտեսվարողներին (համալսարաններ, ստարտափ թիմեր և այլն), իսկ ծառայության նշված չափով ձեռք բերումը պայմանավորված է հասանելիություն ապահովելու անհրաժեշտությամբ, առաջարկում ենք քննարկել ծառայությունների ձեռքբերման համար գումարները ընկերությանը սուբսիդիայի ձևով հատկացնելու հնարավորության հարցը՝ որպես նախադեպ դիտարկելով ՀՀ կառավարության 25/12/2025թ. N 1966-Ն որոշմամբ սահմանված պայմանները:
	Ընդունվել է ի գիտություն:

	2. ՀՀ արդարադատության նախարարություն
	04.02.2026թ.

	
	№ 27.1.1/4543-2026

	ՊԵՏԱԿԱՆ-ԻՐԱՎԱԿԱՆ ՓՈՐՁԱՔՆՆՈՒԹՅՈՒՆ
 «Մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը․ 
1.	Նախագծի նախաբանում առաջարկում ենք հղում կատարել նաև «Գնումների մասին» օրենքի 23-րդ հոդվածի 1-ին մասի 1-ին կետին՝ նկատի ունենալով, որ Նախագծի 1-ին կետով նախատեսվում է հատուկ և բացառիկ իրավունքի առկայությամբ պայմանավորված մեկ անձից գնման գործընթաց իրականացնել։
	Ընդունվել է:


	2.	Նախագծի վավերապայմաններում նշված չէ իրավական ակտի բնույթը, ինչը հանդիսանում է «Նորմատիվ իրավական ակտերի մասին» օրենքի 11-րդ հոդվածի 1-ին մասի 4-րդ ենթակետով սահմանված պահանջ։
	Ընդունվել է:

	3.	Նախագծի 2-րդ կետի համաձայն՝ նախատեսվում է Սահմանել, որ «Ֆայրբըրդ ԷյԱյ» ընկերությունից ծառայությունների գնման գործընթացի շրջանակում կանխավճարի ներկայացման պայմանները, չափը և մարման կարգը, ինչպես նաև պայմանագրին ներկայացվող հիմնական պայմանները սահմանվում են գնման հայտով:
Միաժամանակ, Նախագծի նախաբանում որպես լիազորող նորմ վկայակոչված է Հայաստանի Հանրապետության կառավարության 2017 թվականի մայիսի 4-ի N 526-Ն որոշման (այսուհետ՝ Որոշում) N 1 հավելվածի 3-րդ կետը, որի համաձայն՝                         յուրաքանչյուր առանձին դեպքում, հիմնավորելով գնման գործընթացի առանձնահատկությունը, պատվիրատուն կարող է դիմել Հայաստանի Հանրապետության կառավարությանը (սահմանված կարգով ներկայացնելով համապատասխան Հայաստանի Հանրապետության կառավարության որոշման նախագիծ)` հայցելով վերջինիս թույլտվությունը՝ գնումն իրականացնել առանց սույն կարգով սահմանված պայմաններից մեկի կամ մի քանիսի պահպանման՝ կիրառելով կամ չկիրառելով դրան փոխարինող այլ պայման (պայմաններ):
Այս դեպքում, Հայաստանի Հանրապետության կառավարությունը, հաշվի առնելով գնման գործընթացի առանձնահատկությունը, կարող է որոշում կայացնել, թույլատրելու պատվիրատուին կազմակերպելու գնման գործընթացը՝ առանց սույն կարգով սահմանված պայմաններից մեկի կամ մի քանիսի պահպանման, անհրաժեշտության դեպքում, կիրառելով դրան փոխարինող այլ պայման (պայմաններ):
Հաշվի առնելով վերոնշյալը և նկատի ունենալով, որ Նախագծի 2-րդ կետով նախատեսվում է թույլատրել պատվիրատուին կազմակերպելու գնման գործընթացը՝ առանց կարգով սահմանված պայմաններից մեկի կամ մի քանիսի պահպանման՝ Նախագծի վերնագրում անհրաժեշտ է համապատասխան լրացում կատարել՝ համապատասխանեցնելով Նախագծի բովանդակությանը։ Այս առումով անհրաժեշտ է հաշվի առնել «Նորմատիվ իրավական ակտերի մասին» օրենքի 12-րդ հոդվածի 1-ին մասի կարգավորումը, որի համաձայն՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:
Միաժամանակ, Նախագծի 2-րդ կետի առումով հարկ ենք համարում անդրադառնալ Հայաստանի Հանրապետության կառավարության 2017 թվականի մայիսի 4-ի N 526-Ն որոշման (այսուհետ՝ Որոշում) N 1 հավելվածի 21-րդ կետի 1-ին ենթակետի «է» պարբերությամբ սահմանված դրույթին, որի համաձայն՝ 
«21. Եթե գնման գործընթացների կազմակերպման ժամանակացույցով այլ ժամկետ նախատեսված չէ, ապա գնման պահանջի ծագման օրվան հաջորդող քսան աշխատանքային օրվա ընթացքում պատասխանատու ստորաբաժանումը`
1) կազմում և հաստատում է գնման հայտը, որը ներառում է` 
է. կանխավճարի հատկացման հնարավորությունը և առավելագույն չափը, (…)»:
Վերոնշյալ իրավակարգավորման համատեքստում հարկ է նշել, որ կանխավճարի հատկացման հնարավորությունը և առավելագույն չափը արդեն իսկ Որոշման N 1 հավելվածի 21-րդ կետի 1-ին ենթակետով նախատեսված է որպես գնման հայտում ներառվող տվյալներ: Ուստի, պարզաբանման կարիք ունի Նախագծով կանխավճարի չափը որպես Որոշման N 1 հավելվածով սահմանված կարգի որևէ պայման չկիրառելու և գնման գործընթացի առանձնահատկություն դիտարկելու նպատակը։
Միևնույն ժամանակ, կանխավճարի չափի առումով, եթե Նախագծի նպատակը Որոշման N 1 հավելվածի N 1 հավելվածի 3-րդ կետին համապատասխան սահմանված որևէ դրույթի չկիրառելն է, ապա այդ մասով անհրաժեշտ է Նախագծով նախատեսել համապատասխան կարգավորում։
	Ընդունվել է։ 
Հաշվի առնելով, որ կանխավճարի վերաբերյալ կարգավորումները հանվել են պայմանագրի վերջնական տեքստից, Նախագծի 2-րդ կետը խմբագրվել է։ Փոփոխություններ են կատարվել նաև Կառավարության որոշման նախագծի վերնագրում։


	3. ՀՀ ֆինանսների նախարարություն
	04.02.2026թ.

	
	№ 01/26/2141-2026

	Ի լրումն ՀՀ ֆինանսների նախարարության 21/01/2026թ. թիվ 01/26/173-2026 գրության՝ ստորև ներկայացնում ենք «Ֆայրբըրդ ԷՅԱՅ» ՓԲԸ-ի հետ կնքվելի պայմանագրի նախագծի վերաբերյալ առաջարկությունները՝  
- հանել «Սահմանումներ» բաժնի 5-րդ և 15.2.1 կետերով նախատեսված՝ արբիտրաժի և հաշտարարության հայաստանյան կենտրոնի միջոցով վեճերի լուծման վերաբերյալ կարգավորումները, նկատի ունենալով, որ գնումների հետ կապված կարգավորումների համաձայն նման վեճերը լուծվում են դատական կարգով.
	Ընդունվել է։ 
Պայմանագրում կատարվել են համապատասխան փոփոխություններ։ 


	- «Սահմանումներ» բաժնի 7-րդ կետով նախատեսվում է «գաղտնի տեղեկատվություն» հասկացություն, որի կիրառման պարագայում կարծում ենք, որ հնարավոր է խնդիրներ առաջանան  իրավապահ կամ վերահսկող մարմինների պահանջով տեղեկատվության տրամադրման ժամանակ.
	Չի ընդունվել:
Համաձայն ընկերության հետ քննարկման` տվյալ դիտողությունը չի ընդուվել, քանի որ պայմանագրի նախագծում առկա է Հարկադրված բացահայտում կոնցեպտը (պայմանագրի 1.1 (6) ենթակետ), համաձայն որի՝ Գաղտնի տեղեկատվությունը բացահայտվում է, եթե Կողմերից որևէ մեկը պարտավոր է բացահայտումն իրականացնել կիրառելի օրենքի, իրավական ակտի, դատարանի որոշման կամ իրավասու պետական կամ կարգավորող մարմնի որոշման հիման վրա։

	- «Սահմանումներ» բաժնի 22-րդ կետով պայմանագրի արդյունքում ընդունման համար նախատեսված է 5 օր: Եթե այդ ժամկետում պատվիրատուն չի արձագանքում, ապա արդյունքն համարվում է ընդունված: Հնարավոր խնդիրներից խուսափելու համար առաջարկում ենք սահմանել ավելի երկար ժամկետ.
	Ընդունվել է։ 
Ժամկետը փոխվել է 5 օրից 10 օր։

	- 3.1 կետում ավելացնել կարգավորում այն մասին, որ պայմանագրով նախատեսված կողմերի իրավունքների և պարտականությունների կատարման պայման է հանդիսանում պայմանագիրը Ֆինանսների նախարարության կողմից հաշվառված լինելը: Իսկ յուրաքանչյուր տարվա համար պայմանագիրը գործում է այդ նպատակով գումար նախատեսվելու դեպքում, որի մասին պատվիրատուն ծանուցում է կատարողին և Ֆինանսների նախարարությանը.

	Չի ընդունվել: 
Պատասխանատու գերատեսչությունների և ընկերության միջև բանակցությունների արդյունքում գնման վերջնական տարբերակը նախատեսում է 5 տարով, 25 մլն ԱՄՆ դոլարին (ստաբիլիզացնող նորմի համաձայն վերածելով ՀՀ դրամի) համարժեք հզորության ձեռքբերում։ Բացի համաձայնեցումից, այս կետը նաև նախապայման է ՀՀ բանկերի կողմից ընկերությանը ֆինանսավորելու համար` համաձայն ընկերության կողմից տրամադրված տեղեկատվության։

	- «Գնումների մասին» օրենքի 39-րդ հոդվածի համաձայն պայմանագրի գնի հաշվարկը պետք է ներառի տվյալ գնման պայմանագրի կատարումն ապահովելու նպատակով կատարվելիք բոլոր վճարները (ծախսերը), այդ թվում` հարկերի, տուրքերի, փոխադրման, ապահովագրման ծախսերը, պարգևավճարները և ակնկալվող շահույթը: Հիմք ընդունելով նշվածը, գտնում ենք, որ 4.1.2 կետը պետք է համապատասխանեցվի  նշված նորմի պահանջներին, հաշվի առնելով նաև, որ պատվիրատուն չի կարող կրել կատարողի համար առաջացող հարկային և այլ վճարների գծով պարտավորությունները.
	Ընդունվել է մասնակի։ 
Պայմանագրի 4.1.2 կետը հանվել է։ Ծառայության վճարի հաշվարկման կարգը ներկայացված է պայմանագրի 4.3 կետում, իսկ «Ծառայության վճար»–ի սահմանմամբ հստակեցված է, որ Ծառայության վճարի մեջ չեն ներառվում ԱԱՀ–ն և այլ կիրառելի հարկերը։ Այսինքն՝ պայմանագիրը հստակ կարգավորում է ծառայության վճարի գոյացման կարգը։  

	- խմբագրել 4.7.1 կետը, հաշիվը հանդիսանում է հանձնման-ընդունման արձանագրության բաղկացուցիչ մասը.

	Ընդունվել է ի գիտություն։ 
Պայմանագրով հանձնման–ընդունման արձանագրությունը և հաշիվը սահմանված են որպես երկու առանձին փաստաթղթեր, ընդ որում, հաշիվը դուրս է գրվում հանձնման–ընդունման ակտի հաստատումից կամ ընդունված համարվելուց հետո։ Դիտարկումը լրացուցիչ պարզաբանման կարիք ունի։

	- 4.8.1 կետով նախատեսված պայմանի կիրառման մասով առաջարկում ենք ստանալ Կենտրոնական բանկի և Պետական եկամուտների կոմիտեի դիրքորոշումները՝ արժութային օրենսդրության համապատասխանության ապահովման տեսակետից. 

	Ընդունվել է մասնակի: 
Նման դրույթներ լայնորեն կիրառվում են ՀՀ–ում կնքվող պայմանագրերում։ Որպես օրինակ կարելի է դիտարկել ՀՀ կառավարության մասնակցությամբ ստորև պայմանագրի տեքստը, որտեղ նմանատիպ դրույթները դիտարկվել են որպես արժութային օրենսդրությանը համապատասխանող կարգավորումներ 
(https://www.e-gov.am/gov-decrees/item/23779):

	- 14.3.2 կետով սահմանվում է, որ պատվիրատուն իրավունք ունի ցանկացած ժամանակ հրաժարվել պայմանագրից՝ կատարողին վճարելով 1 տարվա ծառայության վճար: Գտնում ենք, որ այս պայմանը մինչև պայմանագրում նախատեսելը պետք է հավանության արժանանա Կառավարության կողմից: 
Միաժամանակ գտնում ենք, որ նույն կետով սահմանված՝ կատարողի կողմից պայմանագրից հրաժարվելու դեպքում պատվիրատուի կրած վնասների հատուցման պայմանը նման բովանդակությամբ սահմանելը ստեղծում է անհավասար պայմաններ՝ նկատի ունենալով, որ եթե հրաժարվում է պատվիրատուն, ապա գումարը վճարվում է, իսկ կատարողի հրաժարվելու դեպքում՝ վճարվում է միան վնասը, պայմանով, որ գումարը չի կարող ավել լինել պայմանագրի 1 տարվա ծառայության վճարից: Վնասի չափը հաշվարկը հանգեցնելու է վեճերի: Ուստի առաջարկում ենք քննարկել պայմանները հավասարակշռելու հարցը.
	Ընդունվել է։
Պատրաստակամ ենք քննարկել հավասարակշռման ընդունելի տարբերակ, ուստի ակնկալվում է Ֆինանսների նախարարության կողմից համապատասխան առաջարկի ներկայացումը։

	- խմբագրել 7.1.1.8 կետը այն տրամաբանությամբ, որպեսզի միանշանակ լինի գործարքի՝ գնումների օրենսդրությամբ սահմանված կարգավորումներին համապատասխան կնքվելու և կատարվելու հանգամանքը.
	Ընդունվել է։ 
Համապատասխան կետը հանվել է պայմանագրից՝ հաշվի առնելով գնման ոլորտի օրենսդրությամբ սահմանված կարգավորումները։

	- սահմանել հստակ ժամկետներ պատվիրատուի համար առաջացած խնդիրների լուծման համար՝ համաչափ նախագծի 12.2.2-րդ կետով մասնավորի համար սահմանված         60-օրյա ժամկետին։ Միաժամանակ ժամկետների երկարացման ճկունություն ապահովելու համար առաջարկում ենք պայմանագրում ավելացնել դրույթ, ըստ որի կողմերը կարող են փոխադարձ համաձայնությամբ սահմանել ավելի երկար ժամկետներ խնդիրների լուծման համար.

	Չի ընդունվել: 
Պայմանագրի 12.1.1 և 12.1.2 կետերով, որոնք վերաբերում են Պատվիրատուի կողմից կեղծ երաշխիքներ և հավաստիացումներ տալուն և վճարումները սահմանված ժամկետներում չկատարելուն, նախատեսվում է, որ Պատվիրատուի կողմից կատարված խախտումները պայմանագրի իմաստով խախտում են դիտարկվում միայն 60 օրվա ընթացքում այդ խախտումները չշտկելու դեպքում։ Վերացման ժամկետ չի սահմանվել միայն այն խախտումների համար, որոնք բնույթով ենթակա չեն շտկման կամ վերացման 60-օրյա ժամկետում։ Այդպիսիք են օրինակ գաղտնիության պարտավորության խախտումը, կամ հզորության տրամադրումը սահմանափակված անձանց, կամ հզորության օգտագործումը պայմանագրի նպատակներին հակասող նպատակներով։ Ըստ այդմ, համաչափությունը պայմանագրով արդեն իսկ ապահովված է։

	-	հնարավոր ռիսկերից խուսափելու նպատակով պայմանագրով վճարումների համար նախատեսված 3 աշխատանքային օրվա փոխարեն սահմանել ավելի ռացիոնալ ժամկետ՝ օրինակ 15 աշխատանքային օր։ Միաժամանակ առաջարկում ենք նաև պայմանագրով սահմանել «Best effort» պարտավորությունը՝ պատվիրատուն պարտավորվում է կիրառել լավագույն ջանքեր՝ վճարումները հնարավորինս արագ իրականացնելու համար.
	Ընդունվել է մասնակի։
3 աշխատանքային օրվա փոխարեն սահմանվել է 10 աշխատանքային օր։ Best Effort պարտավորություն չի ավելացվել՝ անհստակությունից և տարակարծիք մեկնաբանություններից խուսափելու համար։

	-	8.4.2.3 կետով պատվիրատուի նկատմամբ կիրառվում է հետևյալ սահմանափակումը՝ պայմանագրով վերապահված իրավունքների վերավաճառք կամ փոխանցում: Գտնում ենք, որ այս պայմանը հակասության մեջ կտնի այն դեպքերի հետ, երբ հզորությունները կտրամադրվեն 3–րդ կողմերին: Պայմանագրի 6-րդ գլխի համաձան պատվիրատուն պետք է 10 օր առաջ տեղեկացնի, թե ում է հզորություն տալիս, իսկ կատարողն ունի ուղղակի «ոչ» ասելու իրավունք կամ կարող է սահմանափակել օգտագործողների քանակը: Առաջարկում ենք խմբագրել կետերը այն տրամաբանությամբ, որ Պատվիրատուի համար վերավաճառքի կամ իրավունքների փոխանցման արգելքը կոնֆլիկտի մեջ չմտնի ծառայության ձեռք բերման նպատակների հետ, ինչպես նաև սահմանել մեխանիզմներ վերջնական օգտագործողների հայտերի անհիմն մերժման կամ օգտագործողների քանակի սահմանափակման հնարավորությունը բացառելու համար:
Միաժամանակ աշխատանքային քննարկումների արդյունքում նախարարության ներկայացուցիչների կողմից պարզաբանվել է, որ օգտագործվելու է ռեսուրսի 20-25%, ինչով պայմանավորված առաջարկում ենք քննարկել նաև Կառավարության որոշմամբ ավել ռեսուրսները մասնավորին փոխանցելու պայմանները սահմանելու հարցը:
	Չի ընդունվել: 
Պայմանագրի կետերի մեջ հակասություն առկա չէ։ 8.4.2.3. կետում խոսքը վերաբերում է իրավունքների փոխանցմանն այնպես, որ պայմանագրի կողմ դառնում են երրորդ անձինք։ 3–րդ կողմերին հզորությունների տրամադրումը այս շրջանակից դուրս է, քանի որ վերջնական օգտատերերի գործողությունների կատարման համար պայմանագրով պատասխանատվությունը շարունակում է կրել Պատվիրատուն։ 
Ինչ վերաբերում է վերջնական օգտատերերի հայտերի անհիմն մերժման կամ օգտատերերի քանակի սահմանափակման հնարավորությունը, ապա պայմանագրով սահմանված են չարաշահումների կանխման մեխանիզմներ։ Այսպես, պայմանագրի 6.3 կետը սահմանում է. «Կատարողը, գործելով բարեխղճորեն, կարող է խնդրել Պատվիրատուից սահմանափակել Վերջնական օգտատերերի քանակը, եթե դա ողջամտորեն անհրաժեշտ է՝ Ծառայությունների անվտանգության, կատարողականի կամ ամբողջականության ապահովման կամ չարաշահումը կամ չափից ավելի օգտագործումը կանխելու նպատակով»։
Պայմանագրի 6.1 և 6.2 կետերով նախատեսվում է, որ վերջնական օգտատերերին հասանելիության տրամադրման իրավունքը պատկանում է Պատվիրատուին, իսկ Կատարողը պարզապես ուսումնասիրում և հաստատում է մուտքի տրամադրումը։ Ընդ որում, մուտքի տրամադրման սահմանափակումը կապված է բացառապես Պատվիրատուի նկատմամբ սահմանված սահմանափակումների խախտման հետ։ Այնուամենայնիվ, եթե պայմանագրի լեզուն հստակեցման կարիք ունի՝ մերժումների հիմնավորվածության պահանջն ընդգծելու տեսանկյունից, ապա համապատասխան կետերում կարող են կատարվել փոփոխություններ և հստակեցումներ։

	4. ՀՀ ֆինանսների նախարարություն
	25.02.2026թ.

	
	№ 01/26/4381-2026

	Ուսումնասիրելով Ձեր 19/02/2026թ. թիվ 01/09.2/1150-2026 գրությամբ ներկայացված ՀՀ կառավարության որոշման նախագիծը՝ հայտնում ենք հետևյալը.
Նախագծին կից ներկայացրած ամփոփաթերթի համաձայն՝ նախատեսվում է «Ֆայրբըրդ ԷյԱյ» ՓԲԸ-ի ձեռք բերել առաջատար գրաֆիկական պրոցեսորների հզորության ծառայություն 5 տարի ժամկետով:
Նշված պայմանավորված՝ առաջարկում ենք խմբագրել նախագծի 1-ին կետը՝ սահմանելով, որ ծառայությունները ձեռք են բերվելու 5 տարի ժամկետով:
	Ընդունվել է։ 
Նախագծում կատարվել են համապատասխան փոփոխություններ։ 


	Միաժամանակ գրությանը կից ներկայացրած պայմանագրի նախագծի վերաբերյալ հայտնում ենք, որ պայմանագրի՝
- 15.2.1-րդ կետից անհրաժեշտ է հանել վեճերը արբիտրաժի միջոցով լուծելու կարգավորումը, նկատի ունենալով, որ գնումների հետ կապված կարգավորումների համաձայն նման վեճերը լուծվում են դատական կարգով:
	Ընդունվել է։ 
Պայմանագրում կատարվել են համապատասխան փոփոխություններ։ 


	- 4.1.1 կետում անհրաժեշտ է ավելացնել կարգավորում այն մասին, որ պայմանագրով նախատեսված կողմերի իրավունքների և պարտականությունների կատարման պայման է հանդիսանում պայմանագիրը Ֆինանսների նախարարությունում հաշվառված լինելը: Իսկ յուրաքանչյուր տարվա համար պայմանագիրը գործում է այդ նպատակով գումար նախատեսվելու դեպքում, որի մասին պատվիրատուն ծանուցում է կատարողին և Ֆինանսների նախարարությանը։ 
Նախագծին կից ամփոփաթերթի 4-րդ կետի համաձայն՝ նույնաբովանդակ դիտարկումը չի ընդունվել, նշելով, որ նախատեսում է 5 տարով, 25 մլն ԱՄՆ դոլարին (ստաբիլիզացնող նորմի համաձայն վերածելով ՀՀ դրամի) համարժեք հզորության ձեռքբերում:
Այս կապակցությամբ հայտնում ենք, որ անկախ պայմանագիրը 5 տարով կնքելու հանգամանքից, պայմանագիրը յուրաքանչուր բյուջետային տարում ակտիվացվող գումարի չափով պետք է հաշվառվի ՀՀ ֆինանսների նախարարությունում: Հաշվառումն իրականացվում է ինքնաշխատ եղանակով.
	Չի ընդունվել: 
Նախորդ գրությամբ Ֆինանսների նախարարության կողմից առաջարկվել է 3.1 կետում ավելացնել կարգավորում այն մասին, որ պայմանագրով նախատեսված կողմերի իրավունքների և պարտականությունների կատարման պայման է հանդիսանում պայմանագիրը Ֆինանսների նախարարության կողմից հաշվառված լինելը: Իսկ յուրաքանչյուր տարվա համար պայմանագիրը գործում է այդ նպատակով գումար նախատեսվելու դեպքում, որի մասին պատվիրատուն ծանուցում է կատարողին և Ֆինանսների նախարարությանը։ Ընկերության կողմից պարզաբանվել է, որ ՀՀ բանկերից ֆինանսավորում ներգրավելու նախապայման է պայմանագրի 5 տարով կնքված լինելը և որևէ նախապայմանից պայմանագրի գործողության կախված չլինելը։ Ինչ վերաբերում է, անկախ պայմանագիրը 5 տարով կնքելու հանգամանքից, պայմանագիրը յուրաքանչուր բյուջետային տարում ակտիվացվող գումարի չափով ՀՀ ֆինանսների նախարարությունում ինքնաշխատ հաշվառվելու պահանջին, ապա դրա վերաբերյալ պայմանագրում նշում անելու անհրաժեշտությունը բացակայում է՝ վերը ներկայացված հիմնավորումներով։

	- 4.7.1-րդ կետի համաձայն՝ պայմանագրի 4.2 կետով սահմանված ժամկետներից յուրաքանչյուրի համար ծառայությունների հանձնման-ընդունման վերջին ակտը ստորագրելու կամ այն ստորագրած համարվելու դեպքում Կատարողը պարտավոր է դուրս գրել հաշիվ։
Այս կապակցությամբ անհրաժեշտ է խմբագրել նշված կետը՝ հաշվի առնելով, որ  ՀՀ կառավարության 04/05/2017թ. թիվ 526-Ն որոշմամբ հաստատված կարգի 108-րդ կետի համաձայն՝ պայմանագրի կամ դրա մի մասի կատարման արդյունքներն ընդունվում են պատասխանատու ստորաբաժանման ղեկավարի և գնման պայմանագիր կնքած անձի միջև հանձնման-ընդունման արձանագրության ստորագրմամբ, որի ձևը սահմանում է ՀՀ ֆինանսների նախարարը:
ՀՀ ֆինանսների նախարարի 20/05/2017թ. թիվ 230-Ն հրամանի հավելվածի համաձայն՝ հանձնման-ընդունման արձանագրությունը կազմվում է կատարողի կողմից դուրս գրված հաշիվ-ապրանքագրի հիման վրա:
Նշվածով պայմանավորված հայտնում ենք, որ հաշիվ-ապրանքագիրը հանդիսանում է  հանձնման-ընդունման արձանագրության բաղկացուցիչ մասը, այսինքն հաշիվը չի կարող դուրս գրվել հանձնման-ընդունման արձանագրությունը ստորագրելուց հետո:
	Ընդունվել է։ 
Պայմանագրում կատարվել են համապատասխան փոփոխություններ։

	- 4.8.1 կետով նախատեսվում է պայմանագրի շրջանակում վճարումները իրականացնել արտարժույթով:
Ըստ ամփոփաթերթի՝ նշվածի առաջարկն ընդունվել է մասնակի և ներկայացվել են պարզաբանումներ նշված կետի կիրառման հնարավորության վերաբերյալ:
Այս կապակցությամբ անհրաժեշտ ենք համարում նշել, որ ՀՀ ֆինանսների նախարարության կողմից չի ներկայացվել առաջարկություն, համաձայն որի պայմանագրի շրջանակում վճարումները չեն կարող իրականացվել արտարժույթով, այլ առաջարկվել է ստանալ ՀՀ պետական եկամուտների կոմիտեի և ՀՀ կենտրոնական բանկի դիրքորոշումը՝ պայմանը գործող կարգավորումների անհամապատասխան սահմանելու հանգամանքը բացառելու համար.
	Ընդունվել է։ 
Պայմանագրի համապատասխան կետը փոփոխվել է՝ նախատեսելով, որ բոլոր փոխանցումները կատարվում են ՀՀ դրամով։ 

	- 14.3.2 կետի վերաբերյալ առաջարկվել է քննարկել Պայմանագիրը կատարելուց միակողմանի հրաժարվելու դեպքում Պատվիրատուի և Կատարողի համար պատասխանատվության պայմանները հավասարակշռելու հարցը:
Նշվածի վերաբերյալ ամփոփաթերթում նշվել է, որ ակնկալվում է Ֆինանսների նախարարության կողմից համապատասխան առաջարկի ներկայացումը։
Այս կապակցությամբ առաջարկում ենք պայմանագրով սահմանել, որ  Պատվիրատուն և Կատարողը իրավունք ունեն պայմանագրի ժամկետի ընթացքում ցանկացած պահի հրաժարվելու պայմանագիրը կատարելուց` պայմանով, որ Պատվիրատուն և Կատարողը պետք է վճարեն 1 տարվա Ծառայությունների վճարը։  Ընդ որում պատվիրատուի կողմից պայմանագրից հրաժարվելու դեպքում կատարողին մեկ տարվա ծառայությունների վճարը փոխանցելու պայման նախատեսելու համար առաջարկում ենք ստանալ ՀՀ կառավարության թույլտվությունը:
	Ընդունվել է մասնակի։ 
Պայմանագիրը կատարելուց միակողմանի հրաժարվելու դեպքում Պատվիրատուի և Կատարողի համար պատասխանատվության պայմանները հավասարակշռելու նպատակով կողմերից յուրաքանչյուրի կողմից պայմանագիրը կատարելուց միակողմանիորեն հրաժարվելու դեպքում նախատեսվել է մյուս կողմին 1 տարվա Ծառայությունների վճարի վճարում։ Միաժամանակ, ՀՀ կառավարության թույլտվությունը ստանալու նախապայմանը չի ավելացվել՝ Կատարողի կողմից փոխհատուցում ստանալու ստանալու հանգամանքը որևէ արտաքին հանգամանքով չպայմանավորելու անհրաժեշտությունից ելնելով և իրական հավասարակշռում ապահովելու նպատակով։

	Միաժամանակ հնարավոր տարընկալումներից խուսափելու համար առաջարկում ենք 8.4.2.3 կետում և դրա կիրառման հետ փոխկապակցված կետերում հստակեցնել մերժումների հիմնավորվածության պահանջն ընդգծող պայմանները՝ համաձայն ամփոփաթերթում բերված մեկնաբանությունների:
	Ընդունվել է։
Պայմանագրի 8.4.2.3. կետում կատարվել է լրացում, համաձայն որի՝ Պայմանագրից բխող իրավունքների փոխանցման կամ վերավաճառքի սահմանափակումը չի վերաբերում Պատվիրատուի կողմից սույն Պայմանագրի 6-րդ հոդվածով սահմանված կարգով Վերջնական օգտատերերի ներգրավմանը։

	5. ՀՀ կենտրոնական բանկ
	26.02.2026թ.

	
	№ 15.1-07/177-26

	Ուսումնասիրելով Ձեր կողմից ներկայացված «Ֆայրբըրդ ԷյԱյ» փակ բաժնետիրական ընկերությունից մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ) և Նախագծին կցված պայմանագիրը (այսուհետ՝ Պայմանագիր), հայտնում ենք հետևյալը.
Պայմանագրի 4.8 կետով նախատեսվում է, որ ցանկացած փոխանցումից առաջ վճարման ենթակա ՀՀ դրամը պետք է փոխարկվի համարժեք ԱՄՆ դոլարի՝ հիմք ընդունելով վճարման օրվա դրությամբ Հայաստանի Հանրապետության Կենտրոնական բանկի կողմից հրապարակված փոխարժեքը և բոլոր փոխանցումները պետք է կատարվեն ԱՄՆ դոլարով՝ բանկային փոխանցման միջոցով։ «Արժութային կարգավորման և արժութային վերահսկողության մասին» օրենքի 7-րդ հոդվածի 3-րդ մասի համաձայն Հայաստանի Հանրապետության տարածքում, բացառությամբ օտարերկրյա պետություններում Հայաստանի Հանրապետության դեսպանությունների, հյուպատոսական հիմնարկների, ընթացիկ արժութային գործարքների դիմաց վճարումները և կապիտալի շարժի ու ֆինանսական արժութային գործարքները օրենքով նախատեսված դեպքերում կանխիկ և անկանխիկ իրականացվում են Հայաստանի Հանրապետության դրամով:
	Ընդունվել է:

	Հայաստանի Հանրապետության պետական եկամուտների կոմիտեն քննարկել է «Մեկ անձից գնման ընթացակարգով գնման գործընթաց կազմակերպելու, գնումն առանց գնումների գործընթացի կազմակերպման կարգով սահմանված պայմաններից մեկի կամ մի քանիսի պահպանման կատարելու մասին» ՀՀ կառավարության որոշման նախագիծը, որի  վերաբերյալ հայտնում ենք, որ առաջարկություններ չկան։
Միաժամանակ, առաջատար գրաֆիկական պրոցեսորների ծառայությունների վերաբերյալ պայմանագրի մասով գրությամբ բարձրացված հարցերի կապակցությամբ հայտնում ենք հետևյալը․
Առաջատար գրաֆիկական պրոցեսորների ծառայությունների վերաբերյալ պայմա-նագրի 4․8-րդ կետին համապատասխան՝ ցանկացած փոխանցումից առաջ վճարման ենթակա ՀՀ դրամը պետք է փոխարկվի համարժեք ԱՄՆ դոլարի՝ հիմք ընդունելով վճարման օրվա դրությամբ Հայաստանի Հանրապետության Կենտրոնական բանկի կողմից հրապարակված փոխարժեքը։ Բոլոր փոխանցումները պետք է կատարվեն ԱՄՆ դոլարով՝ բանկային փոխանցման միջոցով։ 
Վերը նշվածի հետ կապված, հայտնում ենք, որ «Արժութային կարգավորման և արժութային վերահսկողության մասին» ՀՀ օրենքի 6-րդ հոդվածի 1-2-րդ  մասերին համապատասխան՝ ՀՀ տարածքում ռեզիդենտների միջև ծառայությունների մատուցման դրամական (փողային) գնանշումներն, ինչպես նաև դրանց դիմաց վճարումները իրականացվում են ՀՀ դրամով։
Ուստի առաջարկում ենք պայմանագրի 4․8-րդ կետը վերանայել։
	Ընդունվել է:



